
Prëns yag 

Prëns yag nak guꞌn ukëꞌ minngol giat 

lo, xgu minn nkob nak ngudla lo prens 
gadzekna lëꞌ minn xkiꞌts xi̱ts prens. Konda 
xchal minn lo prens lëꞌ nkob ñaꞌ giatla, ga 

dzekna xchob minnu lo dzil.  Saꞌnda lo na 
lëꞌ minn ch̲̲uꞌnnstsiꞌn prens giꞌb.  

Lmud 

Lmud nak guꞌn xtiꞌx minngol xo̱b, më, 

gana gu bokga. Lo na guꞌn ch̲̲akstsiꞌn nak 
baskula, saꞌnda lëꞌ bokga guꞌn uyuꞌnnstsiꞌn 
minn nak lmud. lmud xtiꞌx minn dela 

bekwaꞌn uto minn bokga.  

Roman 

Roman nak guꞌn utiꞌx 

minngol oregn, xo̱b, më gana 
sukar lo. Roman nak tib giꞌb 
xkingaꞌ lën yu lox ga xkë dela 

bekwaꞌn xbix.  

Balal guꞌn uyu bokga nana giendch̲̲a 

Bokla or uyu minngol ndal guꞌn 
uyuꞌnnstsiꞌn minn, ñala lo na liga 
ch̲̲akstsiꞌndch̲̲a gunu gana liga 

ch̲̲uꞌnnbeydach̲̲ana gunu. X̱iꞌk nak minngol 
beꞌ uwiy gunu saꞌnda lëꞌ minndoꞌ 
nwiydach̲̲u. 

Nana neꞌg gwiyna balal guꞌn uyu 
bokla ñana lo na liga xwiydach̲̲ana, lo lo 
na xa̱ꞌgala guꞌn yu. 

Yag ndoy 

Lo na guꞌn xkiꞌn lo na nak skaler, or 
ba xiepna diꞌt gia nak, ota or xiepna gik yu, 

ñala bokga guꞌn uyuꞌnnstsiꞌn minn nak yag 
ndoy.  

Gunu uzaꞌ minn tib yag naꞌl, xchug 
minn tib yag naꞌl loxna xchug minn lëd yag 

diꞌt sdzu niy minn. Loxna sdzuli minn yag 
knu diꞌt xlaꞌn minn tsëp minn lox ga xiëp 
minn. Lo na nana guꞌn xkiꞌn nak skaler ber 
xa̱ꞌla ñaꞌ skaler. 

Flor 

Bokga lën flor xgwiꞌy minngol kafe 

gana flor ch̲̲ey minngol or lëꞌ minn xia lo 
mbal. Bën uyuꞌnnstsiꞌn minngol uxu̱xkwaꞌ 
flor, lo na yuwa sinda ch̲̲uꞌnntsiꞌndch̲̲a 

minnu. Lo na lëꞌ minn ch̲̲uꞌnnstsiꞌn perol 
giꞌb.  

Zin 

Zin nak guꞌn uyu ldoꞌ minn ch̲̲ap mëꞌd 

bokga. Zin xiaꞌg ldoꞌ minn bokga. Lo na 
ch̲̲uꞌnnstsiꞌndach̲̲a minn‑nu. Lëꞌ zin nak xi̱ꞌk 
nak da nonga ña lowo. 

Psin 

Lo na guꞌn xkiꞌn loma nak sarten giꞌb. 

Ñala bokga ich̲̲ësa minn uyuꞌnnstsiꞌn psin, 
lën psin uxu̱xkwaꞌ minn guꞌn uyow minn. Lo 
na yuwa sinda ch̲̲uꞌnntsiꞌndch̲̲a minnu. 

Gis 

Bokga gis nak guꞌn ugwiꞌy minngol 

niszed lën, bën uyuꞌnnstsiꞌn minn uxu̱xkwaꞌ 
minn gis. Saꞌnda lo na xi̱ydoꞌla minn 
ch̲̲uꞌnnstsiꞌnu.  Lo na lëꞌ minn ch̲̲uꞌnnstsiꞌn 

kasarol giꞌb. 

Yë 

Bokla uyuꞌnnstsiꞌn minngol yë, gunu 
uyu minn or ba në lëd minn gana or lëꞌ tib 
unaꞌ xlox ch̲̲ap mëꞌd ga nak diꞌt xiu unaꞌ. 
Guꞌn uzaꞌ minn yë nak ita, gatix kwa yë 
uxal minn: tib kwa nak diꞌt xded minn, lëꞌ 
stib kwa nak diꞌt ch̲̲ek yag.  

Ansdch̲̲a tsu minn yë lëꞌ minn xgwiy 
minn sdzeꞌy masa ch̲̲op lan yag. Ga dzekna 

or lëꞌ lën yë nlëꞌla, lëꞌ minn xded lën knu. 
Yu or axta tap gaꞌy minn ch̲̲ey tibaga. Or lëꞌ 
minn yula lën knu, lëꞌ minn xgwiꞌy minn, 

ch̲̲uslo sdziꞌb nis lëꞌ balal ita nlëꞌ nax lën yë 
ga lëꞌ ube nlëꞌ knu xchoꞌn lëd minn xka 
dzekna lëꞌ minn ch̲̲ey. 

Dëw 

Bokla or lëꞌ minngol ugu pni, or lëꞌ niz 

xdop ch̲̲uxkwaꞌ minn guꞌn nak dëw lox ga 
xgu minn niz guꞌn xtop minn. Gunu sdzaꞌ 
minn giy gana yuga minn uzaꞌwu yag. Wen 

ch̲̲uxkwaꞌ minnu, dziꞌts stse minnu dzekna 
xka chut man xdedta lënu. Lox ga stsaꞌn 
minn niz guꞌn xtop minn. Or lëꞌ niz xkiꞌn lo 
minn, xch̲̲aꞌ minn xia minn dën diꞌt sdzoꞌb 

minn dëw, ch̲̲ixi minn niz. 

Bliꞌ ukiꞌn lo minn ugu minn niz gana 
diꞌltsa bekwaꞌn c̲h̲ap minn, yuga minn ga 

ch̲̲ax. 

Gëts ita 

Benanlá xkuꞌn nak gëts uyuꞌnnstsiꞌn 

minn bokga. Bokga giend gëts yu lo na. 
Nanlá lo na yu gëts zaꞌksa xu̱xkwaꞌ, axta 
giaꞌ kë lëd gëts yu lo na, saꞌnda lëꞌ bokga 

nonga xia minn geꞌw loxna xgib minn ita 
guꞌn nxe̱n lo, lox ch̲̲ey minn ita knu sdzinn 
yu. Gunu dzekna nak guꞌnn uyuꞌnnstsiꞌn 
minn ukëꞌ minn giat. 

Lo na nana ich̲̲ësa 
minn sdzi gëts guꞌn 
xkiꞌn lo. 

Ptey 

Gunu nak guꞌn ukë gik molin bokga or 

lëꞌ minn sdzuꞌw nëꞌl. Nana bokga noꞌmba lo 
molin uzuꞌw minn nëꞌl lox gunu ptey xkiꞌn 
lo minn xkë gik molin xiu nkob guꞌn xiuw lo 

molin. Lo na or xkiꞌn molin win lo minn 
sdzuꞌw minn nëꞌl guꞌn xkëꞌ minn gik molin 
nak palangan. Liga ch̲̲akstsiꞌndch̲̲a ptey. 
Ptey guꞌn xka uyuꞌnnstsiꞌn minn uzaꞌ minn 

yag. 

Bliꞌ 

Be uwiylá yu, guꞌn uzaꞌ minn bokga, 

yu knu uyap bliꞌ. Guꞌn ch̲̲uꞌnn minn nak 
sdzaꞌ minn yu ber lën yu xgu minn bliꞌ, bliꞌ 
knu sdzaꞌ minn pxil. Ntersa lën yu xgu minn 

bliꞌ, loxna lo yag ndoy xiep minn sdzinn 
minn lo bliꞌ. 

7 

Lon pxil 

Yuna ch̲̲uꞌnn gilxkab ña minngol uyax 

lo kolchon guꞌn ch̲̲axna lo na. Ñana nakdu 
xka lo or uban minngol liga lon guꞌn yu lo 
na giend, yu minn noꞌnda lo lyu uyax, gana 

yuga minn uzaꞌ lon pxil uyax. Guꞌn ch̲̲uꞌnn 
minn nak ch̲̲ixi minn pxil lox xgap minn 
pxil ch̲̲uxkwaꞌ lon ch̲̲ax minn. 

C̲h̲e 

Bokla or uban minngol, sdzinnda nis 

axta ch̲̲ow lidz minn, lox 
gunu xia minn geꞌw ch̲̲ixi 
minn nis. Guꞌn xiu nis 

ch̲̲exi minn or knu nak ch̲̲e, 
saꞌnda lo na ch̲̲owyula 
ch̲̲apna nis. 

Gix 

Or lëꞌ minngol utop niz bokga guꞌn 

uyuꞌnnstsiꞌn minn uyu niz nak gix, saꞌnda lo 
na guꞌn ch̲̲akstsiꞌn nak sak. Ña or lëꞌ 
minngol uya geꞌw bokga guꞌn uyuꞌnnstsiꞌn 

minn uyey minn ch̲̲e nak gix ch̲̲e.  

Gix mez 

Bokga or uban minngol 

liga giend mochil guꞌn 
ch̲̲uꞌnnstsiꞌnma lo na loxna 
gunu guꞌn uyuꞌnnstsiꞌn 

minngol uyey baygiat nak  
gix mez. 

Ikoꞌ 

Bokga or xlaꞌn minngol gow tib mtsuꞌ 

ota tib mginn, guꞌn ch̲̲uꞌnn minn nak sdzu 
minn ikoꞌ. Guꞌn xkiꞌn lo minn nak tib ita 
nlag lo gana tib yag. Sdzu minn yag gana 

xch̲̲ob minn ita nlag xi̱ts knu, ga dzekna xiu 
tib xo̱b xa̱n yag guꞌn xo̱ꞌb ita lëd. Loxna 
konde lëꞌ mginn xlaꞌn tsa gow xo̱b guꞌn yu 
xa̱n yag, lëꞌ xbixla itaga xiab lëd mtsuꞌ ota 

mginn. 

Liëw chap 

Lo na win liëw ch̲̲akstsiꞌn lëꞌ bokga 

liëw uyuꞌnnstsiꞌn minn nak liëw chap. 
Ich̲̲ësa minn uyuꞌnnstsiꞌn liëw chap bokga, 
nch̲̲oꞌb liëw knu, saꞌnda lëꞌ liëw ch̲̲akstsiꞌn 

lo na winla. Lo na liga giendch̲̲a minn c̲h̲ap 
liëw knu. Lo xa̱ꞌla nak yagla yu lo na. ¿Be 
uwiych̲̲alá liëw ch̲̲eꞌn? 

Guꞌn ukiꞌn lo minn bokga nak bias, 
xdëꞌn liu xch̲̲aꞌ bias sdzinn axta diꞌt yu ilaꞌl 

ota diꞌt xlaꞌn minn idzinn nis. Diꞌt wenda 
nak ota gakda ted bias, guꞌn ch̲̲uꞌnn minn 
nak xgu minn ptuꞌs. Ptuꞌs ch̲̲uꞌnn minn yag 
guts, dzekna xka ch̲̲ak xded nis lo me ota 

diꞌt xguts nak. 

Ita giꞌb 

Nana tib guꞌn xkiꞌn lo minn nak 

machet, ber or lëꞌ lo machet xdib, nkiꞌn 
ich̲̲aꞌ lowa. Guꞌn xch̲̲aꞌ lo machet lo na nak 
lim, ñala bokga guꞌn xguliaꞌ minn lo 

machet nak ita giꞌb. Ita knu xgib minn 
geꞌw. Lo na liga ch̲̲apdach̲̲a minn ita giꞌb, 
ñana xneꞌ minn wen xguliaꞌ ita giꞌb lo 
machet. 

Bed 

Bed nak guꞌn 

uyuꞌnnstsiꞌn minngol 
bokga uyu guꞌn uyey 
minn. X̱iꞌk nak or lëꞌ minn 

uya Giedzdoꞌ guꞌn uyey 
minn uyu chamar, giat 
gana diꞌltsa bekwaꞌnch̲̲a 
nak bed. 

Da las iniy 

Guꞌn ch̲̲eꞌn nak guꞌn uyuꞌnnstsiꞌn minn 

uyax minn bokga. Nonga xguliaꞌ minn las 
iniy lox gunu sdzaꞌ minn da ch̲̲ax minn. 

Kaskem 

Bokga or uban 

minngol liga giend kamisol 
guꞌn ch̲̲okma lo na lox gunu 
guꞌn uyok minn nak 

kaskem. Or sdzinn tiemb 
nal, guꞌn ch̲̲uꞌnnstsiꞌn minn 
nak kaskem.  

Manet mxe̱g 

Lo na guꞌn sdzoꞌb minn gik mëꞌd nak 

manet ber xa̱ꞌla xa̱ꞌla ñaꞌwu, saꞌnda lëꞌ 
bokga manet mxe̱g sdzoꞌb minn gik mëꞌd. 
Lach̲̲ ñaꞌwu lëꞌ lad gaguwu xgib minn lach̲̲ 

zaꞌksa xi̱ꞌk nak mxe̱g, loxna gunu uyuslë 
minnu manet mxe̱g. 

Balans 

¿Beyula or uyuꞌnnlá gilxkab gan xkuꞌn 

utiꞌx minn guꞌn uto minn bokga? Lo na guꞌn 
ch̲̲akstsiꞌn nak baskula, saꞌnda lëꞌ bokga 
guꞌn uyuꞌnnstsiꞌn minn nak balans, tib kwa 

xchob minn guꞌn xto minn lëꞌ stib kwa 
xchob minn giꞌb. Xka dzekna ch̲̲aknan minn 
gan bla ito minn guꞌn ito minn.  

Bias 

Nana guꞌn xkiꞌnch̲̲a lo minn nak nis, 

lo nis nak guꞌn xkiꞌn loma giama gana 
xkiꞌnu or ba xiu ilaꞌl. ¿Be yula or uyuꞌnnlá 
gilxkab xkuꞌn udzinn nis lo xi ilaꞌl minn 

bokga? Lo or knu liga giend manger, saꞌnda 
lo na guꞌn xkiꞌn loma nak manger gana tub.  

X̱ig geg 

X̱ig guꞌn ukiꞌn lo minngol nak xi̱g geg, 

nonga ch̲̲uꞌnn ich̲̲ol minn geg, lox gunu 
ch̲̲uꞌnn minn xi̱g. 

Kwchar geg 

Lo na yuzë ndal lo kwchar, ñala 

bokga giendzë kwchar; tibaga kwchar yu, 
kwchar knu nak guꞌn ugëp minn guꞌn gow 
minn lën gis. Kwchar knu uzaꞌ minn geg, 

nonga xgib minn geg noꞌl loxna xchug minn 
geg knu ch̲̲ak ich̲̲ol lox gunu ukiꞌn lo minn 
ugëp minn diꞌltsa bekwaꞌn lën gis. 

Lach̲̲ tiblë 

Or uyal mëꞌd bokga 

guꞌn uyok mëꞌd nak lach̲̲ 
tiblë, xka lëwu lo noꞌnda tib 
blë lach̲̲ naku, nonga xch̲̲al 

gunu mëꞌd. 

Gixtuꞌ yag 

Lo na xa̱ꞌla xa̱ꞌla nak guꞌn xgu minn 

mëꞌd, ñala bokga guꞌn uzaꞌ minn uyu mëꞌd 
nak gixtuꞌ yag. Gixtuꞌ knu uzaꞌ minn yag, 
nonga xgib minn yag zak ch̲̲ak redond lox 

lo knu xkëꞌ minn sak lox xiaꞌg gunu xkingaꞌ 
lën yu. Ga dzekna ugu minn mëꞌd. 

Xkingwiy 

Lo na xa̱ꞌla nak ugit xgitzë minndoꞌ. 

Lëꞌ bokga xkilugit minndoꞌ nak xkingwiy, 
liga lo na be xgit minndoꞌ xiu minndoꞌ 
xkingwiy, ber xi̱ylu. Guꞌn ch̲̲uꞌnn minndoꞌ 

bokga nak xch̲̲iꞌg minndoꞌ duꞌ ota dubaꞌn lo 
yag lox ga xiu minndoꞌ xkingwiy. 

Geg 

Guꞌn uyak xkilugit 

mëꞌd nak geg win, nonga 
xch̲̲iꞌg minn tib duꞌ geg win 
lox xiaꞌgu ña mëꞌd lox 

gunu xgit mëꞌd. 

Goꞌb yag iloꞌb 

Xka uyuslë goꞌb guꞌn uloꞌb  

minn ñaz. Goꞌb knu nak lo yag  
iloꞌb. Nonga xchug minn lo  
yag knu, lox xbidz gunu,  

xiaꞌg gunu, dzekna xkiꞌn  
lo minn xloꞌb lën ñaz lo  
ndip lo yag knu. 

Goꞌb lexñaz 

Xka uyuslë minn goꞌb guꞌn  

uloꞌb minn ley. Gunu nak stib lo  
yag, lëꞌkga xka xchug minn lo  
yag, lox xbidz gunu, xiaꞌg  

ch̲̲ak goꞌb xloꞌb minn ley.  

Goꞌb idop 

Stib goꞌb uyuꞌnnstsiꞌn uloꞌb  

minn lën yu x̱aꞌ nak, gunu  
nguꞌdzla nak lo. Lo na  
xa̱ꞌla nak goꞌb xloꞌb  

lën yu. 

Geg xkat 

Guꞌn ukë lo minn ugu minn pni bokga 

nak geg. Gunu uyuslë minn geg xkat. Guꞌn 
ch̲̲uꞌnn minn nak ch̲̲uꞌnn ich̲̲ol 
minn geg lox sdzoꞌb minn duꞌ 

gunu xkë lo minn. Ga xgu minn 
xo̱b xkë lo minn or lëꞌ minn xgu 
pni. Nana lo na guꞌn xkë lo 
minn nak lach̲̲. 

Mecher 

Lo na or lëꞌ xni xia ch̲̲uꞌnnstsiꞌnna ser, 

ñana yu or liga nandna ba izoꞌbna ser, ñala 
minngol guꞌn uyuꞌnnstsiꞌn uzoꞌb 
ser nak mecher. Gunu uxu̱xkwaꞌ 

minn bën. C̲h̲uxkwaꞌ minn bën 
lox ga lëd bën ch̲̲uxkwaꞌ minn 
diꞌt sdzob niy ser lox ga dzekna 
xdzoꞌb minn ser. 

Kun 

Lo na or lëꞌ minn sdzaꞌ yu, yu minn 

sdzoꞌb xkach mdzin chu yu dzekna ga 
ikenal diꞌltsa bekwaꞌn; ber lët ich̲̲ëda minn 
ch̲̲uꞌnnu.  Saꞌnda lëꞌ minngol ich̲̲ësa minn or 

uzaꞌ yu uzoꞌb kun chu yu, kun xka uzoꞌb 
minn chu yu nak yag. Lox ga xkingaꞌ minn 
dubaꞌn, guꞌn xiu machet gana diꞌltsa 
bekwaꞌnch̲̲a. 

Pxil me 

Tib guꞌn ukiꞌn lo minngol bokga or lëꞌ 

minn xlib lo gi nak pxil me, lo na 
ch̲̲akstsiꞌndch̲̲u, lëꞌ bokgana noꞌmba gunu 
uyuꞌnnstsiꞌn minn. 

Kwe 

Guꞌn ch̲̲eꞌn nak guꞌn ukiꞌn lo minn 

bokga ulib minn lo gi. Lo na yuwa sinda 
ch̲̲uꞌnntsiꞌndch̲̲a minnu. Guꞌn ch̲̲eꞌn 
ch̲̲uxkwaꞌ minn zin, ber 

nakdu lën giedz uxu̱xkwaꞌ 
minn gunu, sinda noꞌmba 
uzi minn gunu lo uyiꞌdto 
minn gunu giedz bokga. 

Yag giꞌn 

Lo na or ch̲̲uxkwaꞌ minn xo̱ꞌbgiꞌn guꞌn 

ch̲̲uꞌnnstsiꞌn minn nak ita giꞌn, ñala bokga 
ch̲̲uꞌnnstsiꞌnda minn ita giꞌn sinda guꞌn 
ch̲̲uꞌnnstsiꞌn minn nak yag giꞌn.  

Bang ngon 

Guꞌn uzob minn bokga nak bang 

ngon. Xchug minn yag las lox xch̲̲eꞌ minn 
lëd yag knu wen wen, ga tsëw xch̲̲eꞌ minn 
stib kwaꞌ diꞌt xiaꞌ niyu. 

Gitlach 

Lo na be ch̲̲uꞌnnstsiꞌn minn gitlach ber 

sdzuꞌwu, ñala bokga minn ux̱uxkwaꞌ yag 
guꞌn uzob gitlach. Nonga xgib minn yag 
guꞌn ch̲̲ap xo̱s lox xch̲̲eꞌ minn lëd yag knu 

wen wen, lox gunu sdzaꞌ minn gitlach. 


